Монгол Улсын Их Хурлын 2011 оны хаврын ээлжит чуулганы Аюулгүй байдал, гадаад бодлогын байнгын хорооны 6 дугаар сарын 14-ний өдөр /Мягмар гариг/-ийн хуралдаан 10 цаг 10 минутад Төрийн ордны “А” танхимд эхлэв.


Байнгын хорооны дарга, Улсын Их Хурлын гишүүн Я.Батсуурь ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэй байв. Үүнд:
          Чөлөөтэй: С.Батболд, С.Баяр, Р.Гончигдорж, Ш.Сайхансамбуу, Г.Занданшатар, Д.Зоригт.
Тасалсан: Р.Амаржаргал, О.Чулуунбат, Ц.Шинэбаяр. 
 Нэг.Монгол Улсын эдийн засаг, нийгмийг 2012 онд хөгжүүлэх үндсэн чиглэл батлах тухай Улсын Их Хурлын тогтоолын төсөл /анхны хэлэлцүүлэг/

Хэлэлцэж буй асуудалтай холбогдуулан Монгол Улсын Засгийн газрын гишүүн, Засгийн газрын Хэрэг эрхлэх газрын дарга Ч.Хүрэлбаатар, Батлан  хамгаалахын дэд сайд С.Баасанхүү, Батлан хамгаалахын яамны Стратегийн удирдлага, төлөвлөлтийн газрын дарга Д.Баярсайхан, Батлан хамгаалах яамны Санхүү, хөрөнгө оруулалтын хэлтсийн дарга Г.Жаргалсайхан, Зэвсэгт хүчний жанжин штабын дэд дарга Б.Баярмагнай, Зэвсэгт хүчний жанжин штабын Санхүүгийн хэлтсийн дарга Ц.Ганбат, Гадаад харилцааны яамны Төрийн захиргааны удирдлагын газрын дарга Б.Баярсайхан, Гадаад харилцааны яамны Стратегийн төлөвлөлт, хяналт-шинжилгээ, үнэлгээний газрын дэд захирал Б.Болормаа, Тагнуулын ерөнхий газрын тэргүүн дэд дарга Ч.Чулуунбаатар, Тагнуулын ерөнхиий газрын дэд дарга Г.Алтансүх, Онцгой байдлын ерөнхий газрын дарга Ц.Амгаланбаяр, Онцгой байдлын ерөнхий газрын Санхүү, аж ахуй, үйлчилгээний газрын дарга  Б.Ганбаатар, Цөмийн энергийн газрын Тамгын газрын дарга Д.Цоодолсэнгээ, Цөмийн энергийн газрын ерөнхий нягтлан бодогч С.Оюунцэцэг, Үндэсний хөгжил, шинэтгэлийн хорооны дэд дарга Л.Зориг, Үндэсний хөгжил, шинэтгэлийн хорооны Хөгжлийн бодлого, стратеги төлөвлөлтийн газрын орлогч дарга Ж.Жаргалсайхан, Үндэсний хөгжил, шинэтгэлийн хорооны Салбарын хөгжил, хөрөнгө оруулалтын нэгдсэн бодлогын газрын дарга Б.Ганбаатар, Үндэсний хөгжил, шинэтгэлийн хорооны Салбарын хөгжил, хөрөнгө оруулалтын нэгдсэн бодлогын газрын ахлах мэргэжилтэн Д.Балжинням, УИХ-ын Тамгын газрын Эрх зүй, хууль тогтоомжийн хэлтсийн зөвлөх Н.Энхцэцэг, Аюулгүй байдал, гадаад бодлогын байнгын хорооны зөвлөх Ц.Нямдорж, референт П.Туяа нар байлцав.

Тогтоолын төсөлтэй холбогдуулан Улсын Их Хурлын гишүүн Н.Ганбямба, С.Оюун, З.Энхболд, Я.Батсуурь, Х.Наранхүү нарын асуусан асуултад Засгийн газрын Хэрэг эрхлэх газрын дарга Ч.Хүрэлбаатар, ажлын хэсгээс С.Баасанхүү, Б.Ганбаатар, Л.Зориг, Б.Болормаа, Г.Жаргалсайхан, Д.Цоодолсэнгээ нар хариулж, тайлбар хийв.

Улсын Их Хурлын гишүүн Х.Наранхүү, Н.Ганбямба нар санал хэлэв.

Я.Батсуурь:-Улсын Их Хурлын гишүүн З.Энхболдын гаргасан, 1. Төслийн 7-гийн 22 дахь заалт /атомын цахилгаан станц барих тухай/-ыг хасах гэсэн саналыг дэмжиж байгаа гишүүд гараа өргөнө үү. 

Зөвшөөрсөн

 7

Татгалзсан

 3

Бүгд


10

Гишүүдийн олонхийн саналаар дэмжигдлээ.

Улсын Их Хурлын гишүүн З.Энхболдын гаргасан, 2. Төслийн 8-ын 3 дахь заалтын “нөхөн сэргээлтэнд төсвөөс хөрөнгө гаргах” гэсэн хэсгийг хасах саналыг дэмжиж байгаа гишүүд гараа өргөнө үү.

Гишүүдийн олонхийн саналаар дэмжигдлээ.

Улсын Их Хурлын гишүүн З.Энхболдын гаргасан, 3. Төслийн 7-гийн 10 дахь заалтыг “Өмнөговь аймгийн” гэсний дараа “Даланзадгад сумын” гэж нэмэх, “Цогтцэций” гэсний дараа “10 тэрбум төгрөг төр, хувийн хэвшлийн түншлэл” гэснийг хасах гэсэн саналыг дэмжиж байгаа гишүүд гараа өргөнө үү.

Гишүүдийн олонхийн саналаар дэмжигдлээ.

Улсын Их Хурлын гишүүн Я.Батсуурийн гаргасан, 4. Төслийн 21-р зүйл дээр “Дорноговь, Архангай, Увс аймгуудад барилга инженерийн анги шинээр байгуулах” гэж шинээр нэмж оруулах гэсэн саналыг дэмжиж байгаа гишүүд гараа өргөнө үү

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг УИХ-ын гишүүн З.Энхболд УИХ-ын чуулганы нэгдсэн хуралдаанд танилцуулахаар тогтов.
Уг асуудлыг 11 цаг 15 минутад хэлэлцэж дуусав.
Хуралдаан 11:15-13:50 цагт хаалттай хуралдав. 
Тэмдэглэлтэй танилцсан:

АЮУЛГҮЙ БАЙДАЛ, ГАДААД
БОДЛОГЫН БАЙНГЫН 

ХОРООНЫ ДАРГА






Я.БАТСУУРЬ

Тэмдэглэл хөтөлсөн:

ХУРАЛДААНЫ ТЭМДЭГЛЭЛ 

ХӨТЛӨГЧ







Б.НАРАНТУЯА

УИХ-ЫН 2011 ОНЫ ХАВРЫН ЭЭЛЖИТ ЧУУЛГАНЫ

АЮУЛГҮЙ БАЙДАЛ, ГАДААД БОДЛОГЫН 

БАЙНГЫН ХОРООНЫ 6 ДУГААР САРЫН 14-НИЙ ӨДӨР 

/МЯГМАР ГАРИГ/-ИЙН ХУРАЛДААНЫ ТЭМДЭГЛЭЛ


Хуралдаан 10 цаг 10 минутад эхлэв.
Я.Батсуурь:-Байнгын хорооны ээлжит хуралдааны ирц бүрдлээ. 10 гишүүний ирцтэйгээр өнөөдрийн хуралдааныг эхлүүлье.
Өнөөдөр Байнгын хорооны хуралдаанаар хоёр асуудал хэлэлцэнэ. Монгол Улсын эдийн засаг, нийгмийг 2012 онд хөгжүүлэх үндсэн чиглэл батлах тухай УИХ-ын тогтоолын төслийн анхны хэлэлцүүлгийг явуулна
Тагнуулын ерөнхий газраас мэдээлэл хийнэ
Хэлэлцэх асуудлын талаар санал бодолтой гишүүн байна уу? байхгүй байна. Хэлэлцэх асуудлаа батлах уу. За.

Эхний асуудал Монгол Улсын эдийн засаг, нийгмийг 2012 онд хөгжүүлэх үндсэн чиглэл батлах тухай УИХ-ын тогтоолын төслийн анхны хэлэлцүүлгийг явуулъя. 

Ажлын хэсгийг танилцуулъя. Баасанхүү-Батлан хамгаалахын дэд сайд, Баярсайхан-Стратеги, удирдлага, төлөвлөлтийн газрын дарга, Жаргалсайхан-Санхүү, хөрөнгө оруулалтын хэлтсийн дарга, Баярмагнай-Зэвсэгт хүчний жанжин штабын дэд дарга, Ганбат-Санхүүгийн хэлтсийн дарга, Баярсайхан-Гадаад харилцааны яамны Төрийн захиргааны удирдлагын газрын дарга, Болормаа-Стратегийн төлөвлөлт, хяналт, шинжилгээ үнэлгээний газрын дэд захирал, Чулуунбаатар-Тагнуулын ерөнхий газрын тэргүүн дэд дарга, Алтансүх-дэд дарга, Амгаланбаяр-Онцгой байдлын ерөнхий газрын дарга, Ганбаатар-Санхүү, аж ахуй, үйлчилгээний газрын дарга, Энхбат-Цөмийн энергийн газрын дарга, Оюунцэцэг-Ерөнхий нягтлан бодогч, Зориг-Үндэсний хөгжил, шинэтгэлийн хорооны дэд дарга, Жаргалсайхан-Хөгжлийн бодлого, стратеги төлөвлөлтийн газрын орлогч дарга, Ганбаатар-Салбарын хөгжил, хөрөнгө оруулалтын нэгдсэн бодлогын газрын дарга, Балжинням-ахлах мэргэжилтэн.

Хэлэлцэж буй асуудлаар танилцуулга гишүүдэд урьдчилсан байдлаар тараагдсан байгаа. Хэлэлцэж буй асуудалтай холбогдуулж ажлын хэсгээс асуулт асуух гишүүд байвал нэрсээ өгнө үү.

Ганбямба гишүүн асуултаа асууя.

Н.Ганбямба:-2012 оны үндсэн чиглэл хэлэлцэх гэж байна л даа. Манай байнгын хороо хариуцсан салбарууд дээрээ санал гаргаж, Эдийн засгийн байнгын хороонд хүргүүлэх билүү? Эдийн засгийн байнгын хороо санал, дүгнэлтийг нэгдсэн чуулганд оруулна шүү дээ. Одоогоор 2012 оны үндсэн чиглэл ерөнхий рамнаасаа эхлэхэд их хэцүү явж байгаа. Ер нь үндсэн чиглэл болгон, жил болгоны үндсэн чиглэл эдийн засагт олигтой өөрчлөлт орохооргүй, нөгөө  түүхий эдийн засгаа дэмжсэн нэг ийм л чиглэлээр яваад байгаа. Үндсэн чиглэл дээр гайгүй ганц хоёр санаа ороод ирэхээр төсөв дээр суудаггүй. Хамгийн гол нь миний санаа зовж байгаа юм, манай ажлын хэсэг судалсан байх. Энэ үндсэн чиглэл батлагдахаар хэрэгжих санхүүжилт нь гарах нь уу, үгүй юу. Ноднингийнхыг хар даа, үндсэн чиглэл ноднин яг анх удаагаа хавар чуулганаараа батлаад, чуулганаараа хавар баталдагийн утга учир нь намар нь төсвөөр санхүүжүүлэх гэж ийм горимд шилжиж байгаа шүү дээ. Үндсэн чиглэлээ хаврын чуулганаар батлаад намрын чуулганаар төсвийг бид нарын баталсан үндсэн чиглэл дээр үндэслэж өргөн баригдах ёстой гэдэг ийм зарчмаар өргөн барьчихсан чинь байдаггүй, тавиад туучихсан шүү дээ. Энэ явж байгаа 2011оны үндсэн чиглэлийн  санхүүжилт шаардсан асуудлууд, Сангийн яаманд очсон асуудлын 30-хан хувийг нь төсөвт тусгаж ирсэн. Тэгэхээр бид нар нэг их том үндсэн чиглэл батлаад сууж байхын хэрэг байна уу? санхүүжилт гарахгүй юм бол. Төсөвт тусгахгүй юм бол. Иймэрхүү юмнуудыг судалж үзэв үү?

Нэг их том том том мөрөөдлийн баримт бичгүүд замаа алдлаа шүү дээ. Ёстой шил шилээ харсан олон юм батлаад байдаг, зарим  нь 18 триллион төгрөг шаардсан бичиг баримт батлаад Их Хурал батлаад байдаг. Бүгд молиго үмхүүлж байна шүү дээ. Тэгэхээр одоо үндсэн чиглэл батлахаар яг энэ 2011 оны үндсэн чиглэл шиг 30-хан хувийг нь санхүүжүүлсэн, санхүүжүүлэхдээ зүгээр нэг хэдхэн төгрөгөөр үнэртүүлж байгаа юм. Тэр 30 хувь гэдгийг нь санхүүжүүлэх ёстой асуудлуудын 30 хувийг нь би ярьж байгаа юм. Яагаад 30  хувь гэхээр зүгээр л нэг хэдхэн төгрөгөөр эхлүүлж байгаа юмнуудыг үнэртүүлээд үнэртүүлээд орхисон байдаг. Тэгэхээр энэ үндсэн чиглэл дээр үндэслэж төсөв батлахгүй юм бол төсвийг бид нар хэлэлцэхгүй юм бол энэ хоёр ингэж хоорондоо салж давхиад нэмэргүй ээ. Хуучин бол ерөөсөө үндсэн чиглэл чинь хэрэгжиж эхэлсэн сайхан уламжлал монголд байдаг шүү дээ. Тэр Жасрайгийн Засгийн газрын үед хар. Гурвуулаа зэрэг батлагдаж байсан үед ч гэсэн Үндсэн чиглэл доторх асуудлыг төсөвт тусгаад хэрэгжүүлж байсан сайхан цаг Монголд бас байгаа шүү дээ.
Гэтэл өнөөдөр болохоор тус тусад нь бичиг баримт боловсруулаад хэрэг байгаа юмуу, ажлын хэсгийнхэн энийг Сангийн яамнаас бүрэлдэхүүн орсон байлгүй дээ. Ярьж тохирсон юм байдаг юмуу? Сангийн сайдаас асуухаар тэс хөндлөн тэмээ ярихаар ямаа яриад явчихдаг юм. Үндсэн чиглэлийг үндсэндээ тойроод давхичихдаг хүн шүү дээ. Тэгээд намар хараарай. Бид нар энд нэг сайхан үндсэн чиглэл батлаад өгчихдөг, намар төсөв дотор тусгахгүйгээр шалдан төсөв ороод ирдэг. Шал өөр юмнууд тусгаад ороод ирдэг. Сая төсвийн гүйцэтгэл дээр энэ асуудал яригдсан шүү дээ. Одоо яах вэ нөхөд өө, үндсэн чиглэл маань ингээд батлагдаад гардаг, санхүүжилт байхгүй болдог. Төсөв дотор тусгахгүй энэ чигээрээ яваад байх юмуу, яахав гээд асуудаг.

Тэгэхээр нэг нуруугаа авчихсан, бүх төсөв хэлэлцэхэд яригддаг нэг сэдэв байдаг юм. Наадах чинь яаж хэрэгжих юм бэ, наад үндсэн чиглэл чинь төсөвт тусгахгүйгээр яаж хэрэгжих юм бэ гэхээр 3 зүйл хариулдаг юм. 30 хувийг нь төсвөөс, 30  хувийг нь хувийн хэвшлээс, 30 хувийг нь гадаадын зээл тусламжаас гээд. Бүүр энэ нуруугаа авчихсан ийм 3 сэдэв л яриад байдаг юм. Тэгэхээр миний хамгийн эмзэглэж асууж байгаа зүйл бол энэ үндсэн чиглэлийг батлаад гарахад төсөвт тусгаж чадах нь уу, үгүй юу? ноднингийнх шиг 30 хувь нь тусах юмуу, эсвэл дахиад 31 хувь нь болж тусах юмуу, нэлээн ахиц гарлаа гэхэд 40 хувь  нь тусах юмуу, тэгвэл 60 хувь нь хэрэгжихгүй гэсэн үг шүү дээ. Ийм баталгаа их муу байгаа юм. Ер нь хэрэгжих магадлал их муу шүү.

Я.Батсуурь:-Үндэсний хөгжил, шинэтгэлийн хорооныхон энэ асуултад хариулъя.

Г.Жаргалсайхан:-Ерөнхийдөө 2011 оны үндсэн чиглэлийг анх боловсруулаад УИХ-д өргөн мэдүүлээд батлагдсаны дараа яах аргагүй Ганбямба гишүүний хэлж байснаар 30 хувь нь төсөвт тусгагдсан байгаа. Энэ жилийн  хувьд бид нар нийтдээ 2012 оны үндсэн чиглэлийг хэрэгжүүлэхэд 3.6 их наяд төгрөгийн хөрөнгийн  хэрэгцээ шаардагдаж байгаа. Үүний 1 орчим их наяд төгрөг нь төсвийн хөрөнгө оруулалтаар, үлдэж байгаа хэсэг нь Хүний хөгжлийн сан, гадаад эх үүсвэр, төр хувийн  хэвшлийн түншлэлийн хүрээнд хэрэгжих юм. Тэгэхээр ер нь үндсэн чиглэлийн бодлого, зорилт, арга хэмжээг хавар батлаад намар төсөвтөө суулгах нь зайлшгүй бодлогын  хувьд уялдаатай зөв асуудал гэдэгт санал нэг байна.
Я.Батсуурь:-Оюун гишүүн асуултаа асууя.

С.Оюун:-Үргэлжлүүлээд асууя. Сая өөрөө хэлж байна. 2012 оны үндсэн чиглэлийг  хэрэгжүүлэхэд 2.6 их наяд хэрэгтэй, тэрнээс 1 гаруй нь төсвөөс гарна, бусад нь Хүний хөгжлийн сан, гадаадын зээл тусламж гээд. Тэгэхээр Хүний хөгжлийн сангаас гэдэг нь бэлэн мөнгөний амлалт сонгуулийн дараа л дуусах байх гэж найдаад байгаа шүү дээ. Тэгэхээр Хүний хөгжлийн санд хэдэн төгрөг ороод тэрнээс хэдэн төгрөг нь... нэг нь Хүний хөгжлийн сан, РРР гээд эд нарыгаа илүү сайн тайлбарлаж өгөхгүй юу. Бас л бүдэг байгаад байна шүү дээ. Санал нийлж байна гэхээр чинь нэгэнт л буруу юм оруулж ирж байна гэдгээ. Уг нь сайд нараас асуух асуулт л даа, ажлын хэсэг  гэхээс илүү. Цаанаа тэртээ тэргүй мөнгө байж магадгүй гээд байгаа юмуу, нэг л ойлгомжгүй.  Хариулт ерөөсөө хангалтгүй байгаад байна л даа. Энэ зөв асуулт гэж байгаа юм чинь анхнаасаа л яг 1 тэрбум дотроо багтаагаад төсвөөс баталгаажсан тэр юмаа оруулж ирж болдоггүй юмуу гэсэн асуулт байна. Та нар чинь бас яг энэ стратегиа гаргаж ирэх ёстой хүмүүс шүү дээ, Шинэтгэлийн хорооныхон.

Хоёр дахь асуулт, бид нар гадаад бодлогын үзэл баримтлалаа баталсан. Гадаад бодлогын үзэл баримтлал дээр ерөнхийдөө тэнцвэртэй бодлого баримтална, 3/1, 3/1, 3/1 гээд онолын хувьд. Тэгэхээр одоо яг байгаа  2011 оны бодит байдал, импорт ямар дүр зурагтай байгаа вэ, өөрөөр хэлбэл, хоёр хөрш, тэгээд гуравдагч хөршүүд гэдгээс. Экспорт ямар дүр зурагтай байгаа, хөрөнгө оруулалт ямар дүр зурагтай байгаа вэ? өөрөөр хэлбэл, экспортын хэдэн хувь нь 2 хөршөөс, хэдэн хувь нь бусад орнуудаас импортын хөрөнгө оруулалтын. Энийг  хэлж өгөх хүн байна уу, ирэх жилийн чиглэл хандлага, бид нарын тэр баталсан гадаад бодлогын үзэл баримтлал, үндэсний аюулгүй байдлын үзэл баримтлал дахь эдийн засгийн  хэсэг эд нартай хэр их нийцэж байгаа вэ? Хэр их тэр чиглэл рүү хандахаар байгаа вэ? Энийг  хэн  хариулахгүй мэдэхгүй байна.

Я.Батсуурь:-Сүүлчийн асуултыг экспорт, импортын хувь, пропорцтой асуудлыг Гадаад харилцааны яамныхан хариулна байхаа гэж бодож байна. Хөрөнгө оруулалттай холбоотой асуудлыг.

Хүний хөгжлийн сангийн тэр задаргаатай холбоотой асуудлыг Үндэсний хөгжил, шинэтгэлийн хороо хариулах байх аа.

Г.Жаргалсайхан:-Ерөнхийдөө 2012 оны үндсэн чиглэл маань 3.6 их наяд төгрөгийн нийт санхүүжилтийн хэрэгцээ байгаа. Үүнээс 1.1 их наяд нь улсын төсвийн  хөрөнгө оруулалт, Хүний хөгжил сангаас бол 790 тэрбум төгрөг байгаа, гадаад эх үүсвэрээс 225, төр, хувийн хэвшлийн түншлэлээр 440 тэрбум, хувийн хөрөнгө оруулалтаар 1 их наяд төгрөг. Ингээд нийтдээ 3.6 их наяд төгрөгийн хөрөнгө оруулалт шаардагдаж байгаа. 2012 онд Хүний хөгжил сангаас хуульд заасны дагуу боловсрол, эрүүл мэнд, орон сууцны үйлчилгээнд зориулж иргэдэд хөрөнгө гаргахаар байгаа. Энэний хөрөнгийн тооцоог тооцож, үндсэн чиглэлдээ тусгагдсан. Үндсэн чиглэлд нийтдээ орон сууцны зээлд хамрагдах иргэдийн тоо гэхэд 16500 иргэд хамрагдана гээд тооцож оруулсан байгаа.

Я.Батсуурь:-2 дахь асуултад Гадаад харилцааны яам, Болормаа хариулах уу? Үндэсний аюулгүй байдлын үзэл баримтлалд 3/1 гэж ерөнхийдөө бид нар хуульчилж өгсөн шүү дээ. Үүнтэй холбоотойгоор гадаад эдийн засгийн харилцаа, экспорт, импорт, гадаадын хөрөнгө оруулалт, энэ хоёр хөрш болоод гуравдагч хөршид ямар ямар хувьтай ноогдож байна вэ гэдэг талаар тодорхой тоо  хэлж өгнө үү гэж Оюун гишүүн асуусан.
Б.Болормаа:-2010 оны байдлаар тоо гарсан байгаа. 2010 онд гадаадын шууд хөрөнгө оруулалтын хэмжээ 1 тэрбум ам.доллараар өссөн. Үндсэндээ 2010 оны байдлаар Монгол Улсад 5 орчим тэрбум ам.долларын гадаадын хөрөнгө оруулалт хийгдээд байна. 2010 онд бүртгэгдсэн хөрөнгө оруулалтыг орноор нь авч үзэх юм бол Голландад 23 хувь, Хятадад өнгөрсөн оны байдлаар 17 хувь, Канадад 14 хувь ногдож байгаа юм. 
1990 оноос хойш Монгол Улсад орсон нийт хөрөнгө оруулалтын хэмжээгээр Хятад Улс 50  хувьтай, Канад 8 хувьтай, Их Британи 7 хувьтай, эхний гурван байрт орж байна. Тэгэхээр энд Үндэсний аюулгүй байдлын үзэл баримтлалд нэг улсаас орох хөрөнгө оруулалтын  хэмжээ 3/1-ээс хэтрүүлэхгүй байх тухай заалт орсон. Энэ дээр Хятад Улсын хөрөнгө оруулалтыг хязгаарлах, хориглохоос илүүтэйгээр бусад орнуудын хөрөнгө оруулалтыг татах бодлого явуулах нь зүйтэй гэж манай яамнаас үзэж байгаа.

Я.Батсуурь:-Ерөнхийдөө багцлаад хэл л дээ. Хоёр хөрш болоод гуравдагч орнуудтай гээд 3 хуваасан шүү дээ. Гадаад бодлогын үзэл баримтлал, Үндэсний аюулгүй байдлын үзэл баримтлалд ч тэгэж заасан байгаа. Тэгэхээр зэрэг тэр 3 хөрш, үүнтэй гадаад эдийн засгийн харилцаа ямар хэмжээтэй байна вэ? хятадад бол яахав 50 хувь гэж байгаа, гадаад хөрөнгө оруулалт. Худалдаа, экспорт, импорт ямаршуу байна вэ?

Б.Болормаа:-2010 оны байдлаар Монгол Улсын нийт гадаад худалдааны эргэлт 6.2 тэрбум ам.доллар байгаа. Үүнээс манай экспорт 2.9 тэрбум, импорт бол 3.2 тэрбум ам.доллар байгаа. 
Я.Батсуурь:-Наадах чинь нийт гадаад худалдааны эргэлтийн хэдэн хувь юм бэ?

Б.Болормаа:-Оростой бол манай нийт экспортын 2.7 хувь нь ОХУ-тай хийгдсэн, импортын 33 хувь ОХУ-тай хийгдсэн, Хятадтай хийсэн худалдааны хувьд бол нийт экспортын 80 гаруй хувь нь ноогдож байгаа. Импортын ойролцоогоор 30  гаруй хувь ноогдож байгаа. Үүнээс харахад импортын  хувьд хоёр хөрш оронтой зохистой харьцаатай байгаа. Экспортын хувьд энэ бол Хятадтай хийж байгаа худалдаа хэд дахин илүү байгаа л даа. 

Я.Батсуурь:-Энхболд гишүүн асуултаа асууя.

З.Энхболд:-2012 он сонгуулийн жил байгаа. Ийм олон юм төлөвлөөд хэрэгжихгүй, улс төржсөөр байгаад дуусдаг жил байгаа шүү дээ. Ингэж цаг үрэх хэрэг байна уу гэж асуух гэсэн юм. Энэ зүгээр л цаас болоод үлдэнэ л дээ. 

Батлан хамгаалах яамнаас 396 айлын сууц оруулна, улсын төсвөөр гэж байна л даа. Энэ жил 400 айл оруулах ёстой, 10 тэрбум төгрөг, Зэвсэгт хүчний хөгжлийн сангаас. Тэр ажил хаанаа явж байна, мөнгө чинь олдож байна уу, мөнгө олдохгүй байна гээд гишүүдээс бас бичиг аваад байсан. Ийм нэг асуулт байна.

Цөмийн энергийн газар хаа хамаагүй биччихсэн юм байна л даа. Цөмийн эрчим хүчний станцын дэд бүтэц, төслийн ажлын гүйцэтгэл 30 хувь гэж юу байна вэ? шинээр байгуулах Судалгаа, технологийн хүрээлэнгийн тоо 1 гэж байна, 11.5 тэрбум, улсын төсвөөр. Энэ нэг гурван юмаа тайлбарлаач. Нэг хүрээлэн байгуулах гэж байгаа юм байна, орон тоо нэмэх гэж байгаа гэсэн үг. Цөмийн эрчим хүчний станц байгуулах чиглэлээр судалгааны ажлын гүйцэтгэл 25 хувь, цөмийн эрчим хүчний станцын дэд бүтэц төслийн ажлын гүйцэтгэл 30 хувь гэж байна. Юу хийгээд байгаагаа тайлбарламаар байх юм. 

Энд байхгүй ч гэсэн өөр Байнгын хороон дээр очиж чадахгүй байгаа Засгийн газраас хариуцаж байгаа хүн байвал нэг Өмнөговийн Гурвансайхан, Цогтцэций суманд аэродром улсын төсвөөр байгуулах юм гэнэ л дээ. Тэнд байгаа компаниудын л үүрэг байх ёстой шүү дээ. Оюу Толгой өөрийнхөө мөнгөөр аэродром байгуулаад байхад яахаараа Гурвансайхан, Цогтцэцийд улсын мөнгөөр аэродром байгуулж өгдөг юм. Хэрэгтэй бол өөрсдөө л барина биз. Өөрсдөө бариад явж байгаа шүү дээ, болж байгаа шүү дээ. Тэнд аэродром байгуулах шаардлага бол тэр уурхайтай холбогдож гарч байгаа шүү дээ. Нэг аймагт 4 дэх аэродромыг улсын төсвөөр барих гэж байна шүү дээ. Даланзадгадыг барьсан, одоо хоёр жижиг суманд дахиад барих гэж байна. Приоритет гэж байна уу, хувийн компани өөрөө хийж болдог юмыг улс өмнөөс нь хийж өгөх гээд байх ямар хэрэг байна?

Энэ нэг Иргэний цахим үнэмлэх олгох ажлын явц 100  хувь ирэх онд дуусгана гэж байгаа.Энэ онд дуусгана гэж яриад байгаа шүү дээ. Би бол энийг хасуулах саналтай байна. Сонгуулийг дахиад будлиантай явуулна гэсэн үг шүү дээ. Хурууны хээтэй үнэмлэх тараахгүй бол. Хариуцсан сайд Алтанхуяг нь энэ жил дуусна гэж байгаа шүү дээ. Засгийн газар болохоор ирэх жил дуусна гэж оруулж ирж болохгүй шүү дээ. Ийм 4 асуулт байна.

Я.Батсуурь:-Эхний асуултад Батлан хамгаалах яамныхан хариулъя. Орон сууцтай холбоотой асуудлаар.

Г.Жаргалсайхан:-2011 оны Монгол Улсын төсвийн тухай хуулинд цэргийн албан хаагчдын орон сууцны төсөл хөтөлбөрийг Зэвсэгт хүчний хөгжлийн сангийн орлого, зарлага дээр төлөвлөхөөр тусгасан байгаа. Тэгээд Зэвсэгт хүчний хөгжлийн сангийн орлого нь зарим төрлийн зэвсэг техникийг худалдан борлуулсны орлогоос санхүүжүүлэхээр төлөвлөсөн боловч тодорхой шалтгаанаар энэ ажил хэрэгжээгүй ээ. Тэгээд санхүүжилтийн эх үүсвэрийг нь бид бүхэн Засгийн газар болон Ерөнхий сайдад уламжилж, зээлийн эх үүсвэрээр санхүүжүүлэхээр төлөвлөж байгаа. Энэ төсөл арга хэмжээг Тендерийн үнэлгээний хороо зарлагдаад тендер, гүйцэтгэгч нь сонгон шалгарсан байгаа.

Газар бол бэлэн байгаа, техникийн нөхцөл бүрэн хийгдчихсэн байгаа, зураг бэлэн болчихсон байгаа, тендер шалгаруулчихсан байгаа, гүйцэтгэгчийг нь сонгон шалгаруулчихсан байгаа, эх үүсвэр тал дээрээ эх үүсвэргүй байгаа. Одоо бид бүхэн Хөгжлийн банк гээд тавьчихсан байгаа. 
2012 онд бас 300 айлын орон сууц тавигдсан байна гэдэг асуудал. Ер нь цэргийн албан хаагчдын орон сууцны хангалт хангалтгүй байгаа. Одоогийн байдлаар бол өнөөгийн түвшинд нийт цэргийн албан хаагчдын 9.3 хувь нь тохилог орон сууцны хангалтаар хангагдчихсан байгаа. Өөрөөр хэлбэл, 90 хувь нь ямар нэгэн байдлаар орон сууцныхаа асуудлыг шийдвэрлээгүй. Энэ нь цэргийн албан хаагчид тушаалаар орон нутагт томилогддог, нэг газраа 4 жил ажиллаад бас сэлгэн ажилладаг зарчмаар явдаг, гэр бүлээ дагуулж явдаг, одоо болтол орон сууцны асуудал маш хүндрэлтэй байгаа. Ийм учраас албан тушаалын орон сууцаар тухайн орон нутагт нь хангах асуудлуудыг бид тавьж байгаа.

Я.Батсуурь:-Цөмийн энергийн газраас хүн байна уу? асуултад хариулаарай.

Д.Цоодолсэнгээ:-Манай дарга Ерөнхий сайдын айлчлалын бүрэлдэхүүнд орсон учраас байхгүй байна. Нэгдүгээрт, хүрээлэнгийн тухай асуудал тавьж байна. Цөмийн технологи үндэсний хүрээлэн байгуулъя гэж төсөл боловсруулж оруулсан. Энэ үндэслэл юу байна гэвэл Монгол Улсын төрөөс цацраг идэвхт ашигт малтмал болон цөмийн энергийн талаар баримтлах бодлогыг 2009 онд УИХ-аар баталсан. Энэ Их Хурлаас баталсан тогтоолд үндэсний хүрээлэн байгуулах заалт орчихсон юм. Энэ бодлогыг хэрэгжүүлэх хөтөлбөр, төлөвлөгөө гэж Засгийн газрын 2009 оны 222-р тогтоол гарсан. Энэ тогтоолоор энэ бодлогыг хэрэгжүүлэх үе шат, хөрөнгө мөнгийг нь суулгаж өгсөн ийм үндсэн хүрээнд бид төслөө боловсруулсан юм. Энэ бодлогын хүрээнд Цөмийн технологийн үндэсний хүрээлэн, цөмийн эрчим хүчний станц буюу атомын цахилгаан станцыг барих дэд бүтэц, станцын судалгаа, техник эдийн засгийн үндэслэлийг боловсруулах, дэд бүтцийг мөн хамтад нь авч үзэж төсөл хэрэгжүүлэхээр ингэж цогцоор нь тусгаж өгсөн ийм учиртай юм.
Я.Батсуурь:-Цөмийн цахилгаан станц барих дэд бүтэц гэж ямар ямар ажлыг  хэлээд байгаа юм, тэрнийг жаахан дэлгэрүүлж тайлбар өгөөч. Ямар ямар байгууламж юм бэ?

Д.Цоодолсэнгээ:-Цөмийн эрчим хүчний дэд станц барихад маш олон төрлийн судалгаа, шинжилгээний ажил хийдэг юм байна. Шинжилгээ, судалгааны туршилтын ажил бол маш олон жил явагддаг ийм туршлага байгаа. Ийм хөгжлийн зүй тогтолтой юм гэдгийг бид олон орны туршлагаас судалж үзлээ л дээ. Цөмийн эрчим хүчний станцыг барихын тулд түүний дэд бүтцийг нь хамтад нь авч үзэх ёстой гэж байгаа юм. Үүнд, зам, цахилгаан байна. Газраа олох биш судалгаагаар л тодорно шүү дээ тэр чинь. Одоохондоо төдөн км зам тавья гэсэн юм алга байна. Эрчим хүчний станц байгуулах төсөл 1 хэрэгжчихсэн. Энэ судалгаагаар бол маш олон эрдэмтэн, судлаачдыг оролцуулаад эрчим хүчний станц барих урьдчилсан судалгааныхаа дүнг авч хэлэлцээд, үүгээр эрчим хүчний станц барих урьдчилсан газрыг товлосон. Товлохдоо энэ эрчим хүчний дэд станцаа бас хамт авч үзээд одоогоор урьдчилсан судалгааныхаа дүнгээр бид Багануураас жаахан цаана Төв аймгийн Эрдэнэ суманд тэнд газрыг сонгочихоод байгаа. Тэнд яагаад сонгосон юм гэвэл энэ эрдэмтэд судлаачдын л ажлын дүгнэлт гарсан. Төмөр замтай, эрчим хүчний юутай. 
Я.Батсуурь:-Энэ талаар өөр дэлгэрүүлэх, мэдээлэл өгөх хүн байна уу? Үндэсний хөгжил, шинэтгэлийн хороо энэ талаар ямар мэдээлэлтэй байна. 11.5 тэрбум төгрөг тусгагдсан байна.
Д.Цоодолсэнгээ:-11.5 тэрбум төгрөг чинь ганцхан энд биш шүү дээ. Өглөө асуухад Үндэсний шинэтгэлийн хорооноос 3  төсөлд нийлээд 11.5 тэрбум төгрөг юм байгаа юм. Ганц дэд бүтцэд 11.5 тэрбум төгрөг биш шүү.

Я.Батсуурь:-15 дугаар хуудсанд үзээрэй. 7.22-р заалтан дээр байна, цэнхэр номны.

Онгоцны буудалтай холбоотой асуудлыг Үндэсний хөгжил, шинэтгэлийн хороо хариулт өгнө үү.

Л.Зориг:-Өмнөговь аймгийн Цогтцэций суманд одоо нисэх буудал байгаа. Тэр бол хувийн  хэвшлийн компанийн хөрөнгөөр барьсан ийм нисэх буудал бий. Энийг нисэх буудлын хөөрч, буух зурвасыг хатуу хучилттай болгох энэ ажлыг тэр компани нь өөрийнхөө хөрөнгөөр гүйцэтгэнэ гэж байгаа. Энэ ажил бол ирэх онд 50 хувийн гүйцэтгэлтэй хийнэ. 10 тэрбум төгрөгийн хөрөнгө тэр хувийн хэвшлийн түншлэлийн хүрээнд тэр тухайн компани гаргана гэж байгаа. Харин Гурвансайхан сумын нисэх буудлын аэродромыг өргөтгөх, хүчитгэх ажлыг улсын төсвөөр  хийхээр Иргэний нисэхийн ерөнхий газраас санал гаргасан байгаа. Энэний дагуу нэг нь улсын төсвөөр, нөгөөх нь хувийн хэвшлийн хөрөнгөөр хийгдэхээр ийм хоёр нисэх онгоцны буудал Өмнөговьд туссан байгаа.

З.Энхболд:-Яаж туссаныг би мэдэж байна л даа. Компаниуд өөрийнхөө мөнгөөр барьж болоод байхад компанийн лоббид орж нисэх буудлыг нь барьж өгөх гэж байна шүү дээ. Өмнөговийн Гурвансайханд нисэх буудал барих хэрэгцээ, тэнд ажиллаж байгаа компаниудын хэрэгцээнд л зориулж гарч байгаа шүү дээ. Нэг нь яагаад өөрийнхөө мөнгөөр барьж болдог, нэгийг нь заавал улсын мөнгөөр барих гээд байгааг л асуугаад байгаа юм. Энд бичсэнийг чинь ойлгож байна. Засгийн газар хувийн компаниудын лоббид орохоо боль л доо. Загвар бол нэг л байх ёстой шүү дээ, Хүрэлбаатар сайд аа. Уул уурхай олборлож байгаа бол өөрийнхөө мөнгөөр л барь. Тэр нисэх буудлыг улсын мэдэлд авах ямар ч шаардлага байхгүй, өөрсдийнхөө хэрэгцээг  хангаад яв.

Я.Батсуурь:-Үүнтэй холбогдуулж нэмэлт тайлбар хийх хүн байна уу? Эрх биш нэг юм төр, хувийн хэвшлийн түншлэлийн хүрээнд байлгүй дээ, энэ чинь. Үүнийг жичдээ Зам, тээвэр, барилга, хот байгуулалтын яамнаас тайлбар авъя. Эдийн засгийн байнгын хороон дээрээ санал, дүгнэлтэндээ оруулаад явчихъя, Байнгын хорооноос.

Иргэний цахим үнэмлэхтэй холбоотой асуудлаар ажлын хэсэг хариулъя. Цахим үнэмлэхийг яагаад ирэх жил гэсэн юм бэ, энэ жил дуусах ёстой. 

Ч.Хүрэлбаатар:-Алтанхуяг сайд хариулах ёстой. Иргэдийг цахим үнэмлэхээр хангах тухай ажил энэ жилдээ хийгдээд ер нь дуусчих болов уу гэсэн бодолтой байгаа. Гэтэл нэг эрсдэл байгаад байгаа юм. Жишээлбэл, 1, 2-р сард үлдэж байгаа 3, 4 хувь юмуу, 10  хувьд олгох шаардлага гарч магадгүй шүү дээ. Энэ ондоо гүйцэд багтахгүй бол яахав, олголтын ажлыг  хийж. Урд нь 1996 билүү, 1997, 1998 онд үнэмлэхжүүлэх ажил хийгээд энэ нь бүтэн 3, 4 жил үргэлжилсэн шүү дээ. Тэгэхээр энэ жил олголтын ажлыг 2011 ондоо багтахгүй тодорхой хэмжээний хүн үлдчихвэл тэр ажлыг 2012 оны эхний саруудад олгож л таарах байлгүй дээ. Тэгэхээр 100 хувь болж гарна биз дээ. Ийм л хариулт өгмөөр байна. 1, 2-р сар гэдэг чинь 2012 ондоо орно шүү дээ.

Я.Батсуурь:-Би ганц зүйл тодруулъя. Сайншандад аж үйлдвэрийн цогцолбор парк байгуулагдахаар ажил нь эхлээд явж байгаа, төмөр зам баригдаж байгаа. Тэнд асар их олон тооны ажлын байр бий  болно, мэргэжилтэн ажиллах хүчин их олноор шаардагдана. Үүнтэй холбогдуулаад Батлан хамгаалах яамнаас Сайншандад барилга инженерийн цэргийн анги байгуулах асуудал яригдаж байсан. Энэ асуудал яагаад тусгагдаагүй юм бэ, олж харахгүй байна, энэ талаар тайлбар өгнө үү. Тийм бодлого зорилго байна уу?
Жаргалсайхан:-Саяхан манай Батлан хамгаалахын сайдын зөвлөл дээр энэ асуудлыг хэлэлцээд 3 барилга инженерийн анги байгуулах ийм шийдвэрийг гаргаад одоо Жанжин штаб дээр төсөл, тооцоог нь хийгээд тэгээд яамдаас санал аваад явж байгаа. Ойрын үед Засгийн газрын хурлаар орж шийдвэрлэгдэнэ. Энэ дотор Дорноговь байж байгаа. Тэр гурвын нэг нь.
Я.Батсуурь:-Нөгөө хоёр нь хаана юм бэ?

Жаргалсайхан:-Увс, Архангай.

Я.Батсуурь:-Наранхүү гишүүн
Х.Наранхүү:-2 зүйл байна. Нэг нь Гадаад яамтай холбоотой. Хоёр хөрштэй худалдаа,  хамтын ажиллагааны нөхцөл сайжруулах тал дээр юм бичсэн байна л даа. Энэ ажил байнга л ярьдаг зүйл. Тэгэхээр сүүлийн 3, 4 жилийн дотор ямар нэгэн тийм чанарын шинэчлэлт гараагүй, хэзээ гарах нь бас мэдэгдэхгүй байгаад байгаа юм л даа. Тэгэхээр үндсэн чиглэлд тусгайлан бие даасан ийм зүйл анги болгож орж байгаа юм,  хэрэгжилтийг нь хоёр зүйл бичсэн байна. Дамжин өнгөрөх тээврийн талаар. Тэгээд худалдааны дунд хугацааны хөтөлбөрийн хэрэгжилт 100 хувь байна гэж. Уншихаар зэрэг тийм ажил яваад 100 хувь хэрэгжээд сайжралт, өөрчлөлт гарах гээд байгаа юм шиг бичсэн байна л дээ, энэ дотор чухам юу байгаа юм бэ? тэгээд энэ чинь нэлээн хөрөнгө мөнгө ч бас их томоор тавьчихсан байгаа юм, улсын төсвийн 0.5 хувь гээд. Энэ дотор юу юу багтах юм?

Яг Засгийн газрын холбогдох байгууллагуудын түвшинд ярьж байгаа гэрээ хэлцлийн явц байдал тийм нааштай байгаа юу, үгүй юу? Бид нар ОХУ-ын байдлыг харахаар сүүлийн хоёр сар нөгөө ганц авдаг бензин түлшний асуудал дээр хүндрэл гараад байгаа шүү дээ.Манай экспортын бүтээгдэхүүний хойд зах зээл рүү жишээлбэл, гаргах нөхцөл ямар нэгэн байдлаар сайжирсан, нөгөө хил, хорио цээр, гааль, тээврийн нөхцөлүүд ямар нэгэн байдлаар сайжирч байгаа юмнууд харагдахгүй байгаа юм л даа. Энэ дээр ингэж их бас хөрөнгийн тийм баримжаа тавьж байгаа нь ямар том өөрчлөлт  гарах гээд байгаа юм бэ, энэ дээр ер нь тодорхой юуг төлөвлөсөн юм бэ?

Хоёрдугаарт, Батлан хамгаалах яамны нөхдүүдээс 21.1-ийн талаар би асуух гэж байна. Зорилт дээрээ батлан хамгаалах чадавхийг нэмэгдүүлэх цогц бодлого боловсруулна гэсэн байгаа. Тэгэхээр энэ бодлогыг боловсруулна гэдэг хэрэгжилтэн дээр нь, шалгуур дээр нь болохоор зэрэг зөвхөн бэлтгэл үүрэгтний үүрэг гүйцэтгэх чадавхийг нэмэгдүүлнэ, тэгээд цэргийн салбарын эрдэмтэн судлаачдын тоо нэмэгдэнэ гэсэн ийм хоёрхон юм тавьчихсан байгаа юм л даа. Гэтэл цогц бодлого боловсруулна гэдэг бол нэлээн том ажил байх ёстой гэж ойлгоод байна л даа. Батлан хамгаалах чадавхийг нэмэгдүүлэх цогц бодлого боловсруулна гэж. Тэгээд хэрэгжилтийг нь хангаж эхэлнэ. Энэ ямар бодлогын тухай ярьж байна. Энийг хэрэгжүүлэхэд энэ тавьсан хоёр арга хэмжээ хангалттай юу, үгүй юу? би бол энэ зүгээр л 2015 он хөгжүүлэх хөтөлбөрийн 2 дахь нэг л хоёр арга хэмжээ тавигдчихсан байна. Цогц бодлого гэдэг чинь арай өөр юм байх ёстой, энийг юу гэж ойлгож байгаа юм бол, юу гэж бичсэн юм бол?

Я.Батсуурь:-Гадаад харилцааны яамны эхний асуултад хариулъя.

Б.Болормаа:-ОХУ, БНХАУ-тай худалдааны дунд хугацааны хөтөлбөр батлан хэрэгжүүлж байгаа. Өнгөрсөн онд Ерөнхий сайд ОХУ-д хийсэн айлчлалын үеэр ОХУ-тай 2011-2015 онд хөгжүүлэх дунд хугацааны хөтөлбөрийг батлан  хэрэгжүүлж байна. Энэ хөтөлбөрийн гол үндсэн зорилт нь худалдааг 2015 он гэхэд 3 тэрбум ам.долларт хүргэх зорилт дэвшүүлсэн. Мөн түүнчлэн 2008 онд Хятад Улстай худалдааны дунд хугацааны хөтөлбөр батлан хэрэгжүүлж байгаа, одоогийн байдлаар бол 2010 оны байдлаар Монгол Хятадын худалдаа 3 тэрбум ам.долларт хүрсэн. Үүнийг 2015 онд 5 тэрбум болгох зорилтыг энэ дунд хугацааны хөтөлбөрт дэвшүүлсэн. Энэ тоон үзүүлэлт, зорилтоос гадна хамгийн гол нь тарифын болон тарифын бус хориг саадыг багасгах,  гааль, хилийн байгууллагуудын хамтын ажиллагааг хөгжүүлэх, өргөжүүлэх чиглэлээр нэлээн олон заалтууд тусгасан байгаа.
Худалдааны бүтцийг харах юм бол хоёр хөршөөр авч үзэх юм бол түрүүнд хэлсэн экспортод ОХУ-ын эзлэх хувь 2.7 хувьтай байгаа, энэ оны эхний 4 сарын байдлаар ч гэсэн энэ тоог авч үзэхэд бас л өнгөрсөн оны хандлага хэвээр хадгалагдаж байна л даа. Эхний 4 сарын байдлаар Хятадад 1 тэрбум ам.долларын бүтээгдэхүүн экспортолсон. Гэтэл ОХУ-д бол 24 сая ам.долларын бараа бүтээгдэхүүн экспортолсон байна. Энэ нь бас манай экспортын бараа бүтээгдэхүүний бүтэцтэй холбоотой. Хятад руу манай нийт эрдэс бүтээгдэхүүн, ялангуяа уул уурхайн бүтээгдэхүүн бараг 100 хувь Хятад руу экспортлогддог. ОХУ руу боловсруулсан бүтээгдэхүүн экспортлож чадахгүй байгаа. Энэ нь хорио, цээрийн асуудал. Гол нь тарифын саад, түүнчлэн тарифын болон тарифын бус хориг саад ихээхэн өндөр байдагтай холбоотой. Энийг дээд өндөр түвшний айлчлалын үеэр болон ажлын хэсгийн хуралдааны үеэр, Засгийн газар хоорондын комиссын үеэр олон жилийн турш ярьж ирсэн. ОХУ-тай энэ асуудлыг.

Дамжин өнгөрөх тээврийн асуудлаар гурван талт,  хоёр хөрштэй дамжин өнгөрөх тээврийн хэлэлцээр байгуулах чиглэлээр олон жилийн турш ажиллаж байгаа. Гэхдээ 2005 онд дамжин өнгөрөх тээврийн хэлэлцээрийн үндсэн текстийг гурван тал тохирсон боловч ОХУ-ын талаас хэлэлцээрийн текстийг дахин эргэж харах, өөрчлөх хүсэлт тавьсны улмаас үндсэндээ энэ хэлэлцээр явц нь их удаашралтай байгаа. Энэ оны 1-р сард хятадын Бээжин хотноо гурван талт хэлэлцээр хийсэн. Тэгэхдээ энэ хэлэлцээр одоогийн байдлаар хүрсэн амжилт юу гэхээр гурван талт хэлэлцээр маань хоёр талаар байгуулсан хэлэлцээрээс илүү тааламжтай нөхцөлийг олгоно гэдгийг харилцан хүлээн зөвшөөрсөн. Гэхдээ яг ямар хэлбэрээр хөнгөлөлт олгох, таатай нөхцөл олгох талаар хавсралтуудад тусгах ёстой. Энд ялангуяа ОХУ-ын сонирхол бага байгаагаас шалтгаалаад энэ хэлэлцээр урагшилж явж өгөхгүй байгаа. 2012 онд энэ хэлэлцээрийг аль болохоор байгуулах чиглэлээр ажиллана. Тийм болохоор энийг зорилтын хүрээнд илүү шалгуур үзүүлэлт болгон авч үзсэн юм.
Я.Батсуурь:-Ажлын хэсгийнхэн асуултад жаахан товч, оновчтой, тодорхой хариулмаар байна. Дамжин өнгөрөх тээврийн асуудал чинь хоёр хөрш улстай 10 гаруй жил яригдаж байгаа эд шүү дээ. Гэнэтхэн яагаад энэ жил 100 хувь хэрэгжүүлчихнэ гэж амалж байгаа юм. Энэ чинь цаана нь улс төрийн том саад бэрхшээл, асуудал байдаг шүү дээ. Өчнөөн жил бид хоёр хөрштэй гуравдагч транзит тээврийн асуудлаар яриа хэлэлцээр дамжиж олигтой амжилтанд хүрээгүй байгаа. Энэ дээр яахаараа хагас тэрбум төгрөг төсөвлөдөг юм. 500 сая төгрөг. Гэрээ хэлэлцээр хийхэд тийм их зардал мөнгө гардаг юм уу. 

Б.Болормаа:-Энэ бол 0.5 тэрбум төгрөг нь дамжин өнгөрөх тээврийн хэлэлцээрийн бэлтгэл ажил, түүнчлэн ОХУ, БНХАУ-тай байгуулсан худалдааны дунд хугацааны хөтөлбөрийн  хэрэгжилтэд зориулсан, энэ хоёр зорилтод хоёуланд нь хамаарах учраас. 100 хувийн  хувьд бол 2012 онд гурван талт хэлэлцээрийг 100 хувь байгуулна гэсэн үүднээс биш бэлтгэл ажлын явц гэж тавьсан учраас 100 хувь гэж тавьсан байхаа.

Я.Батсуурь:-Бэлтгэлийг нь 100 хувь хангана гэсэн үг үү? 10 жил хангагдаагүй юмуу энэ чинь. 

Хоёр дахь асуултад Батлан хамгаалах яам хариулъя.

Г.Жаргалсайхан:-Цогц бодлого боловсруулах гээд энэ заалт болохоор уг нь манай өргөсөн саналаар 1.1, 2.1-2.4 гээд байсан юм. Энийг багцлаад ийм томъёололд оруулчихсан байна л даа. Тэгээд нэг ийм хэллэгийн  хувьд жаахан ойлгомжгүй болсон байна. Ер нь энэ цогц бодлого гэдэг нь одоо боловсрогдоод явж байгаа. Засгийн газар дээр саяхан хэлэлцээд одоо УИХ-д өргөн барих гэж байгаа юм. Төрийн батлан хамгаалах бодлогын үндэс гэсэн нэртэй ийм бодлогын баримт бичиг явж байгаа. Энийг гармагц маш олон төрлийн, манайд хамааралтай 20 гаруй хууль байдаг. Энэ хуулиудад энийг дагаад бас олон өөрчлөлт орох ийм асуудлууд байгаа юм. Энэ нь энэ бодлого гэдэг дотроо явж байгаа. Дээрээс нь цэргийн байгуулалтыг хөгжүүлэх хөтөлбөр гээд олон жил хэрэгжих ийм хөтөлбөр дотор энэ яригдсан заалтууд бүгд тусдаа суучихсан. Тэрнийг бид тухайн жилийн төсөвт ерөнхийд нь тааруулаад цөөн цөөн  гол гол асуудлыг нь оруулаад, хэрэгжүүлээд ингээд явж байгаа юм. Тэрнээс энэ жил бол энэ бичигдсэн тэр дайчилгааны асуудлыг нэг цэгцэлье. Энэ бол үндсэндээ өмнөх хэвээрээ яваад байгаа ийм асуудал. Энэ бол улс орныг хамарсан нийт хүн амыг хамарсан ийм асуудал.

Манай хувьд бол нэлээд технологийн хувьд нэлээд урагшаа явчихсан ийм үед бол бид энэ 2 дахь заалт дээр нэлээн анхаарал тавьж, энэ жил өнгө төрхөнд нь оруулъя гэсэн байдлаар энэ хоёрыг нэлээн тодруулж энд оруулсан байгаа юм. Бусад асуудал нь 2015 он хүртэл хөгжүүлэх хөтөлбөрөөрөө тухайн тухайн жилийнхээ төсөвт суугаад явж байгаа.
Я.Батсуурь:-Хэлэлцэж буй асуудалтай холбогдуулж гишүүд асуулт асууж, хариулт авч дууслаа. 
Үг хэлэх гишүүд байна уу? Наранхүү гишүүн
Х.Наранхүү:-Нэгдүгээрт, энэ оруулж ирсэн материалыг Сангийн яаман дээр нэгтгэсний дараа эргээд энэ яамд сайн үзээгүй юм шиг байна. Тэгэхээр угаасаа зарим нь төслийн хэмжээнд боловсрогдохдоо тийм ойлгомжгүй. Саяны юм бол ерөөсөө ойлгомжгүй. Батлан хамгаалах чадавхийг нэмэгдүүлэх цогц бодлого боловсруулна, хэрэгжилтийг нь хангана гэж биччихээд тэгээд судлаачдын тоо, дайчилгааны бэлтгэл гээд хоёрхон юм тавьчихаар зэрэг ерөөсөө хоорондын логик нь сайн ойлгогдож өгөхгүй байна. 

Зорилт, арга хэмжээ, шалгуур үзүүлэлт гэдэг хоёр нь хоорондоо болж өгөхгүй байна. Энийг сайн бодож их сайн бичихгүй бол дараа нь эргээд хэрэгжилтээ ч тийм нэг яг ямар байдлаар хэрэгжүүлэх гэдэг юм сайн ойлгогдохгүй, дараа нь эргээд дүгнэхэд ч хэцүү. Тэрнийгээ нэг сайн үзээч ээ. Эсвэл шалгуур гэдэг нь яг хэрэг дээрээ гол арга хэмжээ болж харагдаад байна л даа. Яг тодорхой арга хэмжээ гэж яривал. Тэгэх юм бол тэр зорилтоо арай жаахан ерөнхийлдөг юмуу, яадаг юм. Тэр талаас нь сайн бодмоор байна. Дараа нь хэрэгжилтэн дээрээ буруу зөрүү ойлголт их гарах юм шиг надад харагдаад байна.

Гадаад яамны энэ бичдэг зүйл жил бүр бичигддэг, дандаа яригддаг. Тэгэхээр энийг бас жаахан өргөн  харж бичмээр байна. Гадаад явдлын яам. Гадаад явдлын яам бол энийг зөвхөн тэр гадаад харилцааны талаас нь дандаа бичээд байдаг. Тэгээд нийтэд юу гэж ойлгогдож байна гэхээр манайх юм гаргах гээд байдаг, Оросын тал ч гэдэг юмуу, Хятадын тал ч гэдэг юмуу тэрнийг нь авахгүй ч юмуу, авахгүй бодлоготой ч юм шиг бараг сая тэгж хэллээ шүү дээ. Миний ойлгож байгаагаар яахав хил, гааль дээр асуудал бий. Гэхдээ үнэн хэрэг дээрээ манайхан юм үйлдвэрлээд аваач гээд гаргах гээд байгаа юм байхгүй шүү дээ. Өнөөдөр Монголоос юу гарах гээд байгаа юм. Тэр  хэдэн тоо чинь нөгөө л зэсийн л тоо шүү дээ. Өөр юм байхгүй.

Дотроо манайх экспорт байхгүй байна, юм үйлдвэрлэхгүй байна, тийм учраас экспортлогчид байхгүй учраас тэр нөхцөлийг чинь сайжруулахын төлөө хөөцөлдөх улсууд байхгүй байна шүү дээ. Энийг нийтдээ хэлээд энэ төсвийн чухал баримт бичиг дотроо яг тэгж бичээд, дотооддоо экспортлогчдыг бий болгоно гэдэг юмуу, хөгжүүлнэ, яаж дэмжинэ гэдэг юм ингэж бичвэл Гадаад яам гэдэг чинь дотоод эдийн засгаасаа ангид байдаг зүгээр л зөвхөн гадаадын юм бичдэг тийм байгууллага биш гэж бодож байна шүү дээ. Энэ талаасаа энэ юмнуудаа өөрчилж бичье. Яг ингэж жил бүр бичээд жил бүр ингэж яригдаад, эцсийн эцэст олон түмэн бас юу гэж ойлгож байна гэхээр өө ОХУ манай барааг  хил, гаалиар гаргахгүй байна гэж. Үнэн хэрэг дээрээ манай гарах гээд байгаа бараа байхгүй шүү дээ. Энийгээ янзлаарай, яг энэ утгаар

Я.Батсуурь:-Ганбямба гишүүн
Н.Ганбямба:-Юуны өмнө ирэх 2012 оны Үндсэн чиглэл гэхээр хоёр Их Хурал дамжиж хэрэгжих үндсэн чиглэл байгаа. Одоо хэрэгжих бүрэн эрхийн хугацааг нь аваад үзэх юм бол одоогийн Их Хурал талыг нь, энэ үндсэн чиглэл батлагдвал талыг нь хэрэгжүүлнэ гэсэнтэй адилхан. Дараа үлдэж байгаа 2-р хагаст  нь шинэ Их Хурал бүрэлдэж бий болно. Тэгэхээр зэрэг буцах эхнэрт үхэр тугал нийлэх хамаагүй гэгчээр хамаагүй ийм уялдаагүй юм оруулмааргүй байгаа юм. Бас нэг цаашдын ирээдүйтэй. Монгол Улсын эдийн засаг бас гайгүй өөрчлөгдөх юм байна шүү дээ. Эдийн засаг, нийгмийн чиглэл чинь бас шинэчлэгдэх горьдлого байгаа юм байна шүү дээ гэдгийг харуулсан үндсэн чиглэл баталмаар байгаа юм. Тэгээд нөгөө л нэг түүхий эдээсээ. Ийм юмаар явахгүйгээр аль болохоор, экспорт ч гэсэндээ 96 хувь нь өнгөтэй өөдтэй гэж байгаа Эрдэнэт үйлдвэрийн маань зэсийн баяжмал маань 80 хувь нь шороогоороо гарч байгаа. Түүхий эдийн эдийн засагтай орон. Гаднын сонирхол ч гэсэн Монгол Улс түүхийгээрээ байгаасай. Хоцрогдсон байгаасай, битгий хөгжөөсэй гэдэг эрх ашиг, тэрэнтэй сүлбэлдсэн, гадаадад дотоодын сүлбэлдсэн эрх ашиг зөндөө явж байгаа шүү дээ. Тийм учраас бид нар тэгэхээс тэгэх гэж Монгол Улсын эдийн засаг шинэчлэгдэнэ. Бүр технологийн агууламжаа сайжруулна, өрсөлдөх чадварт хамгийн адгийн байранд аваачиж байгаа юм технологийн агууламж  нь чангаачихдаг юм. Экспортын 96 хувь нь номтех, лотех байхад чинь арагш нь чангаалгүй яахав. Сүүлийн байруудад ордогийн үндсэн шалтгаан нь энэ байдаг юм.

Тийм учраас бид энэ нийгэм, эдийн засгийн үндсэн чиглэлийг хөгжүүлэх энэ бодлогыг жаахан өнгөтэй, өөдтэй, жаахан тийм шинэлэг, шинэчилсэн юм хиймээр байгаа юм. Гэтэл би эргэлзэж байгаа зүйл түрүүнд асуусан л даа, сайдын орж ирээгүй байхад. Яагаад энэ санхүүжилтийг олигтой тавьдаггүй юм бэ? ноднин яг өдийд хавар анх удаагаа үндсэн чиглэлээ урьдчилж батлаад төсөв, мөнгөний бодлоготой уялдуулна гээд өгчихсөн чинь 30-хан хувь нь санхүүжигдсэн. Тухайлбал, Үндэсний хөгжил, шинэтгэлийн хорооноос ийм ийм үндсэн чиглэл доторх ийм ийм заалтуудыг санхүүжүүлэх шаардлагатай байна. Төсвөө хэлэлцэхдээ харж үзээч ээ гээд Сангийн яаманд очсон албан бичиг байж байгаа. Тэр очсон албан бичиг дотроос 30-хан хувийг санхүүжүүлсэн байгаа. Төсөв дотор орж  ирсэн байгаа юм. Тэгэхээр төсөв, үндсэн чиглэл хоёр ийм зөрүүгүй явах юм бол батлаад яах юм. Хэрэгжихгүй юм чинь, санхүүжилт байхгүй юм чинь.
Тэгэхээр энд Сангийн сайд орж ирээд асуух юм бол нуруугаа авсан ийм зүйл хариулдаг юм. 30 хувийг нь төсвөөс, 30  хувийг нь хувийн хэвшлээс, 30 хувийг нь гадаадын зээл  тусламжаас бүх төсөл хөтөлбөр дээр энэ чинь яаж санхүүжигдэх юм бэ гэхээр саяны 3-ыг хэлдэг юм. Ийм нэг нуруугаа авчихсан юмаа болимоор байна. Тодорхой эх үүсвэрүүдийг бид шийдмээр байна. Төсөв дотор тусгана гэвэл Үндсэн чиглэл дотор ямар зүйлүүдийг төсөвт тусгах боломж байна, энэ үндсэн чиглэл дотор гэдгийг хэлэлцээд өнөөдөр тохирмоор байна. Тэгээд зун 7, 8 сард чинь төсвөө хийгээд 9 сарын 1 гэхэд Сангийн яамнаас Засгийн газарт очдог, Засгийн газар 10 сарын 1-ний өмнө батлахдаа үндсэн чиглэл маань тусчихсан байхаар энэ зарчмыг л баталж чадах юм бол бид нар тохирч чадах юм бол хамаа алга, үндсэн чиглэлээ баталъя л даа. Тэгэхгүйгээр Үндсэн чиглэлийг төсөвт тусгахын тулд л бид нар хавар баталдаг болсон шүү дээ. Сахил хүртээд шал дордов гэгчээр ноднин ерөөсөө ийм болчихлоо.

Цуг хэлэлцдэг байх үед сайхан хэрэгжиж байсан сайхан уламжлал байгаа шүү дээ. 3-ууланг нь цуг хэлэлцэж байсан. Үндсэн чиглэл, төсөв, мөнгөний бодлого бол аль ч орны парламентын номер 1 асуудал. Номер 1 хууль нь. Гэтэл энэ 3 хоорондоо уялдаагүй яваад байна, үндсэн чиглэлээ эхлээд хаврын чуулганаар хэлэлцдэг болъё гээд хаврын чуулганаар хэлэлцэж эхэлсэн чинь төсөвтөө тусгагдаж очихгүй юм бол одоо бид нар энийг хэлэлцэж цаг алдаад яах юм бэ, ер нь ч цаашдаа Засгийн газрын үйл ажиллагааны мөрийн  хөтөлбөр бол үндсэндээ 4 хуваагдаад 4 жилийн төсөвт л туссан ийм л чиглэлээр бид нар явах ёстой л доо. Гэтэл яг нарийндаа энэ дотор чинь сонин сонин юм байх шиг байна. Саяны асуулт хариултаас ч гэсэндээ зураг төсөв нь тусгагдаагүй юм энд орох шаардлага байхгүй шүү дээ. Зураг төсөв нь тусгагдаагүй хөрөнгө оруулалтыг үндсэн чиглэл дотор оруулахгүй гэдэг энэ нэг зарчим бид ярьж ирсэн. Энийгээ л барих ёстой. Яг нарийндаа зураг төсөв нь бэлэн болчихсон тийм зүйлүүдийнхээ хүрээнд яриад хасахыг нь хасаад, хөнжлийнхөө хэрээр хөлөө жийгээд төсөв дотор төсвийнхөө хэмжээгээр бид нар хэлэлцээд батлах хэрэгтэй.

Я.Батсуурь:-Хэлэлцэж байгаа асуудалтай холбогдуулж гишүүд санал, дүгнэлт хэлж дууслаа.
Одоо бичгээр ирсэн саналын томъёоллоор санал хураалт явуулна. УИХ-ын гишүүн З.Энхболд дараахь 3 санал тавьсан байна. 7.22-ыг бүтнээр нь хасах гэсэн байна. Энэ цацраг идэвхт ашигт малтмал болон цөмийн энерги ашиглах, аюулгүй ажиллагааг  хангах чиглэлээр судалгаа хийх, холбогдох төсөл, хөтөлбөрийг боловсруулах гэсэн байгаа юм. Үүнтэй холбогдуулж шинээр байгуулах Судалгаа, технологийн хүрээлэн байгуулах, цөмийн эрчим хүчний станц байгуулах судалгааны ажлын гүйцэтгэл, цөмийн эрчим хүчний станц, дэд бүтцийн төсөл гэсэнд 11.5 тэрбум төгрөг улсын төсвөөс хуваарилсан. Энэ заалтыг хасъя гэсэн байгаа. 

7.22 нь атомын цахилгаан станц барих тухай заалт байгаа юм. Энийг өөрөө тайлбарлаж хэлэхдээ ингэж хэлсэн. Эхлээд нүүрсний станцаа барьж суръя. Монголд барьцгаая. Хоёрдугаарт, атомын цахилгаан станцыг бид барих асуудал бишээ, гаднын том компаниуд, улсууд шууд подключ түлхүүр өгөх нөхцөлөөр баригдах ёстой юм, тийм учраас энэ заалтыг хасъя гэсэн санал дэвшүүлсэн. Энэ талаар санал хураалт явуулъя. Дэмжиж байгаа гишүүд гараа өргөнө үү. 10-аас 7.

Энд Н.Энхболд асуудлыг дэмжиж байгаа гэдгээр саналаа ирүүлсэн байгаа. Ингээд санал дэмжигдлээ.

Хоёр дахь санал. 8.3-ын нөхөн сэргээлтэд төсвөөс хөрөнгө гаргах хэсгийг хасах гэсэн байна.

З.Энхболд:-Алтыг нь хувийн компани авчихаад нүх үлдээгээд явсныг улсын төсвийн мөнгөөр хаах гээд байгаа юм. Тэр алтыг нь авсан компани нөхөн сэргээх үүрэгтэй байдаг. Нөхөн сэргээлтээ хий. Мөнгийг нь тэр хувийн компанийг олж гаргуул гэсэн үг байгаа юм. Ажил нь үлдэнэ. Тэр мөнгө гаргах нь нөгөө буруутай хүнээс нь гаргуулна. Угаасаа хууль нь тийм юм. Бид нар улсын төсвөөс мөнгө гаргахыг зөвшөөрчихвөл хууль зөрчих гээд байгаа юм бас. Цаашдаа ухаж хаячихаад бултаад байж магадгүй байхгүй юу.
Я.Батсуурь:-Би хувьдаа энэ саналыг дэмжиж чадахгүй. Яагаад гэвэл манай Дорноговь аймагт жоншны хувиараа ашигт малтмал олборлогчид нинжа нар байгалийг асар их хэмжээгээр хохироосон байдаг юм. Тэр нөхөн сэргээлтийг улсын төсвөөр хийхээс өөр арга байхгүй учраас би энэ санал дээр цөөнх болно.

Н.Ганбямба:-Даргаа наадах чинь нөхөн сэргээлтийг улс, буруу замаар будаа тээх гэж байна шүү дээ. 

Я.Батсуурь:-Нинжа нар асар их хэмжээний газрыг сүйтгэчихсэн байдаг байхгүй юу.

Н.Ганбямба:-Ноднин хувийн аялал жуулчлалын компани руу цахилгаан татах, орд газар руу зам тавих, хувийн компаниуд руу төслүүд орж ирж, Сангийн сайдыг бид хичнээн шүүмжилж байлаа. Одоо дахиад ороод ирж байна. Юу гэсэн үг юм бэ? нөхөн сэргээлтийг төсвөөс оруулж болохгүй шүү дээ.

Я.Батсуурь:-Дэмжиж байгаа гишүүд гараа өргөнө үү. За санал дэмжигдлээ. 10-аас 6.

Гурав дахь санал. 7.10-ын Өмнөговь, Гурвансайхан, Цогтцэций сумдын аэродромыг  хувийн хэвшлээр барих улсын төсвийн хэсгийг хасах гэсэн байна. Энэ саналаар санал хураалт явуулъя. 

З.Энхболд:-Сүүлийн үед ингээд байгаа юм. Орд газар болгон хажуудаа аэродромтой болъё гээд байгаа юм. Таван толгой ч тэгэж байгаа, МАК-ынх ч тэгж байгаа, Оюу Толгой ч тэгж байгаа. Оюу Толгой өөрийнхөө мөнгөөр 100  хувь бариад өөрөө ашиглаад явж байгаа. Тэр улсад падгүй. Тэгэхээр Цогтцэций, МАК хоёрынхыг улсын мөнгөөр барьж өгдөгийг би гайхаад байгаа юм. Цогтцэций өөрийнхөө мөнгөөр барья гэсэн юм байна. Тэнд улсад ямар ч ач холбогдолгүй аэродром болж байгаа юм. Одоо сумандаа улсын хэмжээний болон олон улсын  хэмжээний аэродромтой, 4 аэродромтой 1-хэн аймаг байгаа юм. Тэгэхээр Даланзадгадынхыг улс барьдаг менежмент хийдэг юмаа хийгээд, уурхайд авсан аэродромууд бүгд уурхайнхаа өмчид байж байг. Тэнд улс оролцох хэрэггүй, мөнгө гаргах хэрэггүй. Харин шаардлагаа тавиад явах хэрэгтэй гэдэг ийм л санал байгаа.

Л.Зориг:-Цогтцэций бол хувийн хэвшлийн хөрөнгөөрөө барьж байгаа. Тэр бол улсын төсөвт хамаагүй. Гурвансайхан гэдэг нь аймгийн төвийнхөө дэргэд байгаа нисэх буудлаа хэлж байгаа юм л даа. Тэрнээс биш Гурвантэсийн МАК-ын онгоцны буудал биш л дээ. Тийм учраас энэ бол аймгийн төвийнх нь онгоцны буудлыг олон улсын болгоно, жуулчдыг хүлээж авах, ийм өргөтгөх барих юманд Засгийн газрын тогтоол гарсан учраас тэрнийг нь улсын төсвөөр хийе гэсэн юм. Тийм л нэртэй юм орж ирсэн. Уг нь бол Даланзадгадын нисэх буудал гэдэг нэртэй. 
Я.Батсуурь:-Гурвансайхан сумын гээгүй, Гурвансайханы гэсэн байна. Аймгийн төвийн онгоцны буудлыг Гурвансайхан гэж нэрлэдэг юм байна л даа. Манайх Чингис хааных гэдэгтэй адилханаар. 

Э.Мөнх-Очир:-Аялал жуулчлалын гадаад зэрэгтэй нисэх онгоцны буудал гээд. Олон улсын гэж манайх чинь тийм бодлого Засгийн газраас хэзээ гаргачихсан юм. Би санахгүй юм байна. Улаанбаатар хотоос өөр, Баян-Өлгийгөөс өөр олон улсын чиглэлийн ийм онгоцны зөвшөөрөл гараагүй байгаа шүү дээ. Тийм юм байгаа юмуу? Би ХЭГ-ын даргаас асууж байна. Засгийн газраас тийм чиглэл гарчихсан байгаа юм уу. Тийм бол энийг бүр өөрөөр авч үзэх ёстой. Энийг өнөөдөр ярих ёсгүй, энийг бүр өөрөөр авч үзэх ёстой шүү, энэ аэродром барих асуудал биш болоод явчихаж байгаа байхгүй юу.

Я.Батсуурь:-Хаянхярваа гишүүн
Д.Хаянхярваа:-Эд нар өөрсдөө бичиж байгаа аймгийн төвийн гээд байгаагаа буруу биччихээд байгаа юм биш үү. Тэгэхээр нэрийг нь болиод ерөөсөө аймгийн төвийнх нь буудлыг үлдээгээд дараа нь дүнгээ тодотгож, дүнгээ тавих ёстой. Тэгээд бусдыг нь хасчихъя гэсэн тийм л санал байна. Даланзадгадын гээд.
Я.Батсуурь:-Тэр чинь нэртэй онгоцны буудал байна шүү дээ. Чингис хааны онгоцны буудал гэдэгтэй адилхан. Сум биш л дээ, Гурвантэс юм байна шүү дээ, МАК-ынх чинь. Гурвансайхан гэдэг чинь аймгийн төвийн дэргэдэх уулаар нэрлэсэн онгоцны буудал байна шүү дээ.

Д.Хаянхярваа:-Даланзадгадын Гурвантэс аэропорт гээд биччих. Тэгэхгүй бол дараа нь будилаад өөр газар оччихвол балай юм болно шүү дээ.

Я.Батсуурь:-Саналын томъёоллоо өөрчлөх үү?

З.Энхболд:-Ингэчихье. Өмнөговь аймгийн Даланзадгад хотын Гурвансайханы нисэх буудлын гэдгийг үлдээчихье. Тэнд өөрчлөлт орохгүйгээр. Одоо бол энэ орж ирсэн төсөл дээрээ эхний саналаа өөрчилье.
Э.Мөнх-Очир:-Энхболд гишүүн ээ, наад санал дээр чинь энийг хаах ёстой шүү дээ. Олон улсын нисэх онгоцны буудал тэнд яаж байж болох юм бэ.

З.Энхболд:-Даланзадгад бол олон улсын биз дээ.

Э.Мөнх-Очир:-Сая  хэллээ шүү дээ. Олон улсын чиглэл Засгийн газраас гарсан гэж байна шүү дээ. Үгүй шүү дээ. Тийм юм байж болохгүй. Энэ чинь Их Хурлаар батлагддаг юм. Аялал жуулчлал, олон улс гэвэл тэнд хаанаас л бол хаанаас онгоц оруулж байгаа байхгүй юу,  тэгэж болохгүй шүү дээ.

З.Энхболд:-Өмнөговь аймгийн Даланзадгад сумын Гурвансайханы нисэх буудлын гэдэг тодотгол оруулъя, эхнийх дээр нь. Улсын төсөв нь байж байг. Цогтцэцийг болохоор улсын төсвөөс төр, хувийн хэвшлийн түншлэл гэдгийг бүрмөсөн болиулъя, 10 гэдгийг. Тэр компани юугаа барина уу бид нарт огт падгүй шүү дээ. Энэ чинь яваандаа улсад зарна гэсэн үг л ойлгогдоод байгаа юм л даа. Улсын төсвийн эх үүсвэр гэдгийн тэнд байгаа зүйлийг л хасах гэдгээр.

Я.Батсуурь:-Та дахиад томъёоллоо бичээд өгчих. Би тэр хооронд өөрийнхөө саналаар санал хураалт явуулж байя. Би нэг санал дэвшүүлж байна. 21-р зүйл дээр энд Дорноговь, Архангай, Увс аймгуудад барилга инженерийн анги шинээр байгуулах гэж шинээр нэмж оруулах саналтай байна. Үүнийг Засгийн газар хэлэлцэгдээд явж байгаа юм байна. Дэмжигдэх юм байна. Үндсийг нь түрүүнд тайлбарлаж хэлсэн. Барилга инженерийн шинээр 3 анги. Хоёр жилийн өмнө бид нар 3 газарт шинээр байгуулсан.  Одоо ирэх жил дахиад 3-ыг нэмж байгуулъя. Барилга, инженерийн ангиуд бол үнэхээр энэ уул уурхай, дэд бүтцийн том бүтээн байгуулалтанд үндэснийхээ боловсон хүчнийг бид бэлтгэх, залуучуудаа сургахад үнэхээр ач холбогдолтой, үр дүнтэй нь харагдаад байгаа юм. Тийм учраас энэ саналаар санал хураалт явуулъя. Дэмжиж байгаа гишүүд гараа өргөнө үү.10-аас 6.

7.10-тай холбоотой Энхболд гишүүний санал. Өмнөговь аймгийн гэсний дараа Даланзадгад сумын гэж нэмэх, Цогтцэций гэсний дараа 10 тэрбум төгрөг төр хувийн хэвшлийн түншлэл гэснийг хасах гэсэн байна. Энэ саналыг дэмжиж байгаа гишүүд гараа өргөнө үү. Онгоцны буудлыг хувийн хэвшлээр бариулна, улсын төсвөөр бариулахгүй гэж. 10-аас 6.
Зарчмын зөрүүтэй саналын томъёоллоор санал хурааж дууслаа. 

Байнгын хорооны санал, дүгнэлтийг нэгтгэж Эдийн засгийн байнгын хороонд хүргүүлнэ. 

Байнгын хорооны санал, дүгнэлтийг чуулганд Энхболд гишүүн танилцуулна.

Ингээд нэгдүгээр асуудал дууслаа. Ажлын хэсгийнхэнд баярлалаа.
Хуралдаан зохион байгуулагчид хаалттай хуралдааны горимд шилжүүлнэ үү. 

/11.15-13.50 цагт хаалттай хуралдав./
Соронзон хальснаас буулгасан:

ХУРАЛДААНЫ ТЭМДЭГЛЭЛ

